
Ha’u nia respeitu sira ba: 
- Sua Exelénsia Maria Angelina Lopes Sarmento, Vise 

Prezidente Parlamentu Nasionál Timor-Leste;  
- Deputadu sira;  
- Onorável Nick Rahall, eis-Kongresista husi Estadu Amerikanu 

West Virginia; 
- Onorável Erik Paulsen, eis-Kongresista husi Estadu Amerikanu 

Minnesota; 
- Susan Epstein, ofisiál-reformada husi Servisu Peskiza 

Kongresu Estadus Unidus Amérika nian. 
- membru delegasaun vizitante sira husi Estadus Unidus Amérika; 
- no ilustres konvidadu-sira.  Bondia. 

 
No ha’u nia Kumprimentus ba Prezidente Parlamentu Nasionál nia 
aniversáriu.   
 
Ha’u kontente ohin mai hamutuk ho ita-boot sira hotu iha ne’e hodi 
ofisialmente loke semináriu asisténsia téknika hanesan parte husi the 
House Democracy Partnership (HDP). 
 
Ha’u hakarak agradese Institutu Republikanu Internasionál (IRI) tanba 
organiza ona semináriu ne’e no organiza vizita husi delegasaun Estadus 
Unidus nian. 
 
Aleinde ne’e, ha’u hakarak agradese Señor Prezidente Parlamentu 
Nasionál ho Vise Prezidente ba oportunide hodi mai iha ne’e.   
 
Ne’e maka ba dalima dezde tinan 2009, líderes no espesialista sirahusi 
Estadus Unidus Amérika mai-vizita Timor-Leste liuhusi HDP.  Ne’e ida 
husi esforsu sira ne’ebé hatudu amizade forte, duradoura, no 
mútuamente-benéfiku entre povu Amerikanu no Timoroan sira. 
 
Serbisu hamutuk ho parseiru sira iha Institutu Nasionál Demokrátiku no 
USAID, IRI dezenvolve atividades oin-oin konaba dezenvolvimentu 
lideransa parlamentár.  

Semináriu hanesan ne’e – ne’ebé inklui eis Membrus Kongresu Estadus 
Unidus, membrus funsionárius Kongresu Estadus Unidus nian, no 
Timor-Leste nia deputadu sira – sai sentru husi HDP nia esforsu sira 
hodi ajuda fortalese Parlamentu Nasionál Timor-Leste. 
 
HDP kolabora besik ho Parlamentu Nasionál hodi liga membru 
parlamentu sira ho sidadaun sira, fornese formasaun tékniku ba 
parlamentu nia funsionáriu sira, apoia Grupu Feto Parlamentár, no 
fasilita diálogu entre Deputadu sira no sosiedade sivil.   
 
Semináriu ne’e sei kobre asuntus importante rua – relasoens externas no 
peskiza ba polítika – ne’ebé kontribui makaas ba Parlamentu Nasionál 
nia esforsu sira hodi nune’e funsiona ho efisiente no ho efetivu.    

 
Aleinde ne’e, programa ne’e sei reforsa liutan Parlamentu Nasionál nia 
kapasidade iha elaborasaun polítika ne’ebé efetivu, transparente no 
responsivu – ne’ebé sei ajuda Timor-Leste iha nia Jornada ba Auto-
Reziliénsia.    
 
Ha’u hakarak hahú hodi kongratula Timor-Leste ne’ebé atu komemora 
tinan rua nulu konsulta popular. 
 
Timor-Leste foin mak halo tinan 17 maibe iha progresu barak iha ninia 
demokrasia, ho eleisaun ne’ebé livre no justu inklui parlamentu ne’ebé 
funsiona ho diak, sai lisaun ba Estadus Unidus atu aprende husi Timor-
Leste.   
 
Ohin ami hakarak fahe matenek no esperiénsia ba imi hotu iha eventu 
ne’e, maibé ami konsiente katak iha buat barak mak ami sei aprende mós 
husi Timor-Leste. 
 
Entaun, ha’u enkoraja ita-boot sira hodi uza ida-ne’e hanesan 
oportunidade ida ba interkámbiu entre parte rua, delegasaun Estadus 
Unidus nian bele fahe esperiénsias no lisaun sira ne’ebé aprende husi 
Kongresu Estadus Unidus nian, no ita-boot sira bele fahe kona-ba 
progresu no hanoin sira husi Parlamentu Nasionál.  

HDP nu’udar ezemplu di’ak tebes kona-ba oinsá Governu Estadus 
Unidus Amérika uza rekursus oin-oin ne’ebé iha ba esforsu konsertadu 
atu atinje objetivus-komun sira. Maske nune’e, ne’e hanesan ida husi 
maneiras barak ne’ebé halo ita serbisu hamutuk hodi ajuda hametin 
prosesu demokrátiku sira iha Timor-Leste.   
 
Iha tinan hirak-ikus ne’e, USAID fortalese ona nasaun ne’e nia partidu 
polítiku sira, treina ona ofisiál eleitorál no obzervadór nasionál sira, 
apoia obzervadór internasionál sira, no expande asesu ba edukasaun 
sívika. 
 
Aleinde ne’e, USAID serbisu hamutuk ho Alfándega hodi hadi’ak liutan 
efisiénsia no transparénsia atu nune’e exportadór sira no importadór sira 
iha konfiansa iha sira-nia atividades, bele fortalese komérsiu no 
kresimentu ekonómiku.  
 
Governu Estadus Unidus Amérika, reprezenta husi USAID, 
resentemente asina revizaun ba ninia Akordu Objetivu Dezenvolvimentu 
(DOAG) ho Governu Timor-Leste hodi aloka tan $16.85 miliaun mai-
husi Estadus Unidus Amérika hodi dezenvolve Timor-Leste.  
 
Hirak ne’e no esforsu sira seluk hatudu katak Estadus Unidus Amérika 
investe makaas tebes iha Timor-Leste. Defaktu, Timor-Leste nu’udar 
parte importante ida husi ami-nia vizaun estratéjiku ba rejiaun ida ne’e:  
 
Indo-Pasífiku ida ne’ebé livre no nakloke iha ne’ebé nasaun sira hotu 
governa rasik nia-an, kresimentu ekonómiku lidera husi setór privadu, 
governasaun di’ak proteje direitus umanus no asegura katak ekonomia 
sira nakloke, transparente, no bazeia ba regras.  
 
Atu konklui, ha’u hakarak dala ida tan expresa ha’u nia sinseru-
agradesimentu ba ema hotu-hotu ne’ebé involve ho HDP.  
 
Ha’u fiar katak semináriu-ne’e sei fó benefísiu ba ita-hotu no ha’u 
espera haree rezultadu pozitivu sira husi esforsu furak ida ne’e. Obrigada 
barak.  


